
Ekonomia

Naroa elortza 
gorrotxategi

analisia

  jenofa berhokoirigoin

“Bada adostasuna eta badira baldintzak Ipar Euskal Herriaren bilakaera 
instituzionalaz eztabaidatzeko, eta bada momentua ondoko instituzioan 
proiektatzeko”. Batera plataformako Txomin Povedaren hitzak dira. 

Konkretuki, Euskal Hirigune Elkargoan eztabaida bideratzeaz arduratuko den 
hautetsi bat ofizialki izendatzea, bere inguruan lantalde bat osatzea, baliabideak 
esleitzea eta azterketa kabinete baten kontratazioa nahi ditu Ipar Euskal Herria-
ren aitortza instituzionalaren alde dabilen plataformak.

“Dogmatismotik urrun” ariko litzatekeela zioen Alain Iriartek, Hirigune 
Elkargoko presidentetzarako hautagaitza aurkezteko prentsaurrekoan. 
Lehendakaria da gaur egun eta finean, urtez urte erakutsitako izaera horri esker 
ere lortu du garaipena. “Pentsamolde ezberdina dutenekin lan egitea anitz maite 
dut”, zioen bere agerraldian. Horrela aritu beharko da Batzorde Exekutiboko eta 
Iraunkorreko kideekin. Finean, lurraldeek izendatzen dituztelako batzordeetako 
ordezkariak, eta hori horrela, tendentzia politiko ezberdinak direlako elkarren 
ondoan eserita. Horrela doa Euskal Hirigune Elkargoa, eta nahiko zailtasun dituzte 
hori irudikatzeko Frantziako Legebiltzarreko edota Eusko Jaurlaritzako dinamikei 
ohituak direnek. Baina “dogmatismotik urrun” izanda ere, jendarte zibilaren 
eskaerari baikorki erantzun eta eztabaida instituzionala abiaraztea espero 
da abertzale baten partetik. Orain arteko presidente Jean-Rene Etchegarayk 
Iparraldearen egituratzearen alde lan handia egin duela diote gehienek, eta 
funtsean, Iriartek ere aitortu dio “egindako lan sakona”. Baina bidea ez da bukatua 
eta Iriarti dagokio bultzada ematea gaiari. Gisa berean, Hirigune Elkargoaren 
baitan euskarari eman beharreko lekuari dagokionez ausardia eta irudimena 
espero ditu euskaraz bizi nahian dabilen orok. 2017an euskarari “aitortza ofiziala” 
bideratu zion Hirigune Elkargoak –Frantziako Konstituzioak ofizialtasunari 
lekurik ez dionez uzten, pisu sinboliko eta politiko handiko erabakia izan zen, 
nahiz eta ofizialtasunik ez zekarren–. “Aitortza ofiziala” gutxiago edota gehiago 
mamitu daiteke, bideraturiko hizkuntza politikaren arabera. Mami guti eman 
dio orain arteko presidenteak eta anitzez gehiago mamitzeko aukera historikoa 
dugu Iriarterekin. Euskal hiztuna eta euskaltzalea delako. Azaroaren 21ean 
koofizialtasuna galdatzeko manifestazioa eginen da Baionan. Milaka herritar 
espero dira karriketan.

Burujabetzaren bidean Ipar Euskal Herriak dituen tresna guzti-guztiak 
herritarren borrokari esker –eta azken urteotan hautetsiek erakutsitako babesak 
lagunduta– lortu dira. Lehendakaria abertzalea izanda bide beretik segitu beharko 
luke dinamikak. Bide beretik... eta espero dezagun, abiadura azkartuta. 

Bide beretik  
(eta abiadura azkartuta)

Heriotzari 
begira

Artikulua erdi idatzia nuen: energia-
ren arloan bisioen eta lehentasu-
nen arteko gatazkak; titularretan 

jasotako berri eta erreferentziez horni-
tuta. Baina sinetsita nago idatziak ede-
rragoak direla bihotzak idaztea eskatzen 
dizunean. Eta gaur, lagun min baten aita-
ren beilatokian egon ondoren, heriotzaz 
hitz egiteko beharra sentitu dut. Ez da 
ohikoa ekonomia ardatz duen zutabean 
heriotzak presentzia izatea, eta akaso, 
hori ere bada heriotzarekin daukagun 
ezinikusiaren beste isla bat.  

40 urte bete nituenean, aitaren faltan, 
amak abisatu zidan: aitak neure anaiekin 
egin bezala, San Felipe Elkarlaguntza elkar-
tean alta emango zidan, ados banengoen. 
Ordura arte, gurasoen bazkidetzarekin neu-
re heriotzako tramite eta gastu mardulak 
estalita nituen. 40 urteek, baina, horretan 
ere inflexio puntua sortzen dute.

Irabazi asmorik gabeko elkarte hau 
1898an sortu zen, eta gaur egun 12.000 
bazkide mutualistek osatzen dute. Fun-
tsean, heriotzaren orduan ehorzketak eta 
lekualdatzeak eragindako gastuen estal-
dura eskaintzen du, baita prestazio eko-
nomikorako eta familiei laguntza emozio-
nalerako sarbidea ere. Hiltzea ez delako 
doakoa. Ondo dakite aseguru etxeek eta 
bankuek, eta horregatik eskaintzen dizki-
gute zerbitzuok.

Zerbitzu merkantilistak baino, iraba-
zi asmorik gabeko elkarte bat osatzeak 
badu zentzua. Zabaltzen ditu aukerak 
erritu kolektiboen faltan, elkartasun sare 
baten laguntza izateko. Etxekoak hiltzen 
zaizkigunean, prozesuen kudeaketak mo-
duko gauza astun eta hotzetan baino, hobe 
gaudelako geure ingurukoak eta geure bu-
ruak zaintzen.

Duela ia 130 urte Arrasaten egin bezala, 
bizitza ziklo osoari begiratuko dien tresna 
sorta sortu eta bultzatzen segi behar dugu, 
ezinbestean. Kontsumo kooperatibak estal-
tzen dituzten oinarrizko beharrak bezain oi-
narrizkoa delako heriotzaren kudeaketa. 


